
KO‘ZI OJIZ BOLALARNI 
OILAVIY-QO‘SHNICHILIK 

MUNOSABATLARIGA 
TAYYORLASH – 

PEDAGOGIKANING 
ZAMONAVIY MUAMMOSI 

SIFATIDA
Jumaniyazova Zulfiya Aitbayevna

Chirchiq davlat pedagogika universiteti Pedagogika kafedrasi o‘qituvchisi

Annotatsiya: Ushbu maqolada mamlakatimizda imkoniyati cheklangan shaxslar uchun sifatli ta’lim-tarbiya tizimini 
yaratish, ko‘zi ojiz va zaif ko‘ruvchi bolalarning ta’lim olishi uchun shart-sharoitlar yaratish, ularning jamiyatga moslashu-
viga ko‘maklashish, xususan oila-qo‘shnichilik munosabatlariga tayyorlash masalalariga e’tibor qaratish zarurligi haqida 
so‘z yuritiladi.

Kalit so‘zlar: ijtimoiylashuv, inklyuziv, nogironlik, nuqsonlik, maxsus pedagogika, tiflopedagogika, Brayl alifbosi.
Abstract: This article addresses the importance of creating a high-quality education and upbringing system for individuals 
with disabilities in our country, establishing conditions for the education of blind and visually impaired children, assisting 
their adaptation to society, and, in particular, preparing them for family and neighborhood relationships.

Key words: socialization, inclusion, disability, defectology, special education, typhlopedagogy, Braille alphabet.
Аннотация: В данной статье поднимается вопрос создания качественной системы образования и воспитания для 
лиц с ограниченными возможностями в нашей стране, создания условий для обучения незрячих и слабовидящих 
детей, содействия их адаптации к обществу, в частности подготовки к семейно-соседским отношениям.

Ключевые слова: социализация, инклюзия, инвалидность, дефектология, специальная педагогика, тифлопеда-
гогика, шрифт Брайля.

KIRISH
Tarixdan ma’lumki, barcha jamiyatlarda jismoniy yoki psixik jihatdan imkoniyatlari cheklangan shaxslar 

sog‘lom odamlar bilan birga yashab kelgan, va jamiyat taraqqiyoti ularga bo‘lgan munosabatlarni ham o‘zgar-
tirgan. Jumladan, antik davrlarda, qadimgi grek madaniyatida “Inson xudolarga monand bo‘lishi kerak” degan 
dunyoqarash nogironlarga nisbatan kamsitish va jamiyatdan ajratib qo‘yilishiga olib kelgan. Qadimgi Rimda esa 
nogironlarning jang qilish imkoniyatlari cheklanganligi sababli, ularning fuqarolik huquqlarida ham cheklanishlar 
bo‘lganligi tarixdan ma’lum.

Bugungi kunda esa jamiyat nogironlar haq-huquqlarini himoya qilish bilan birga, ularning ijtimoiylashuviga 
keng imkoniyatlar yaratishga ustuvorlik bermoqda. Xususan, O‘zbekiston Respublikasining “Bola huquqlarining 
kafolatlari to‘g‘risida”gi Qonunining 29-moddasida jismoniy va ruhiy rivojlanishida nuqsonlari bo‘lgan bolalar va 
nogiron bolalar uchun maxsus ishlab chiqilgan ta’lim dasturlari bo‘yicha ta’lim muassasalarida o‘qish va tarbi-
yalanish, shuningdek, o‘z jismoniy, aqliy qobiliyatlari va xohishlariga mos bo‘lgan ta’lim olish huquqi belgilab 
qo‘yilgan [1].

Bu esa barcha toifadagi insonlarning jamiyatdagi o‘rni, mavqeyi hamda yashash muhitida tenglikni ta’min-
lashga, barcha munosabatlarning tabaqalashtirilmagan holda amalga oshirilishiga ishora qiladi. Shu o‘rinda, 
respublikamiz rahbari “Davlatimiz nogironligi bor bo‘lgan insonlar uchun jamiyat hayotining barcha sohalarida 
va inson rivojlanishining har bir bosqichida teng imkoniyatlar yaratish orqali inklyuziv jamiyat tomon faollik bilan 
harakat qilmoqda. Ya’ni, inson qadrini ulug‘lashga yo‘naltirilgan sa’y-harakatlar zamirida nogironligi bo‘lgan 
insonlar – jamiyatning to‘laqonli a’zolari, degan asosiy tamoyilga amal qilgan holda izchil ish olib bormoq-
damiz”, degan fikrlarini asos sifatida keltirish mumkin [2].

MAVZUGA OID ADABIYOTLAR SHARHI
O‘zbekiston Respublikasi Prezidentining 2022-yil 18-apreldagi PQ-209-sonli “Ko‘zi ojiz va zaif ko‘ruv-

 chi bolalar uchun ixtisoslashtirilgan maktab-internatlarda ta’lim berish sifatini oshirish hamda ular faoliyatini 
yanada takomillashtirish chora-tadbirlari to‘g‘risida”gi qarorida nogironligi bo‘lgan shaxslarni qo‘llab-quvvatlash 
tizimini yanada takomillashtirish, xususan, ko‘zi ojiz va ko‘rishda nuqsoni bo‘lgan bolalarning jamiyatdagi o‘rni 
yuzasidan zarur chora-tadbirlar ishlab chiqilganligi, alohida ta’limga ehtiyojli bolalarni mos yo‘nalishdagi islo-
hotlarning izchilligi va tizimliligini ta’minlash belgilangan [3]. Bu esa ko‘zi ojiz va zaif ko‘ruvchi bolalarning ta’lim 
olishi uchun shart-sharoitlar yaratish, ularning jamiyatga moslashuviga ko‘maklashish, xususan, oila-qo‘shni-
chilik munosabatlariga tayyorlash masalalariga e’tibor qaratish zarurligini bildiradi.

Respublikamizda o‘quvchilarning jismoniy imkoniyatidan kelib chiqqan holda, ularni sog‘lom, ma’nan yetuk 
inson qilib tarbiyalashda, ularning dunyoqarashini shakllantirish, sport turlariga qiziqtirish, shuningdek, mahal-
lada qo‘shnichilik munosabatlarini barqarorlashtirishda ko‘zi ojiz va zaif ko‘ruvchi bolalarni tarbiyalashda alohida 
yondashuv va metodikalardan foydalanish taqozo etiladi. Ko‘zi ojiz va zaif ko‘ruvchi bolalar ham sog‘lom teng-
doshlari kabi jamiyat rivojiga hissa qo‘shish imkoniyatlariga ega. Biroq bunday bolalar ushbu imkoniyatlarga 
ega bo‘lishlari uchun maxsus tashkil etilgan ta’lim-tarbiya sharoitida rivojlanishi lozim [4]. Ta’lim-tarbiya nafaqat 
ta’lim maskanlarida, balki oilaviy-qo‘shnichilik munosabatlariga ijobiy yondashuv orqali ham o‘z ta’sirini ko‘rsa-
tadi. Bu esa ushbu toifadagi bolalarni komil inson etib tarbiyalashning muhim shartlaridan biridir.

Mazkur yondashuvlar inklyuziv ta’lim tizimini joriy qilishda ta’lim muassasalarida ko‘zi ojiz va zaif ko‘ruv  chi 
bolalarning yaqin qarindoshlariga ular bilan birga darslarda qatnashish imkoniyatlarini yaratish, oila-qo‘shnichi lik 
asosida bolalar o‘rtasida munosabatlarni yo‘lga qo‘yish, maxsus o‘quv dasturlari asosida ko‘zi ojiz bolalarni 
maktabga tayyorlash, “Nurli maskan” maktablari hududida “Yo‘l harakati qoidalarini o‘rgatish maxsus maydon-
chalari”ni tashkil etish kabi bir qator amaliy vazifalarni yuklaydi.

TADQIQOT METODOLOGIYASI
Bugungi kunda aksariyat oilalarda ko‘zi ojiz va zaif ko‘ruvchi bolalarga nisbatan avaylash va rahmdillik 

nuqtai nazari bilan qarash ustuvorlik qilmoqda. Ushbu holat bolalarda sog‘lom bolalardagi kabi muomala, 
muloqot, o‘z-o‘ziga xizmat qilish va boshqa faoliyatlarda ishtirok etish ko‘nikmalarining yetarlicha shakllanmas-
ligiga olib keladi.

Bu borada Respublikamizda bolalarda uchraydigan, xususan, ko‘rishdagi nuqsonlarning erta tashxisi va 
ularning oldini olish bo‘yicha chora-tadbirlar tizimiga alohida e’tibor qaratilmoqda. Bolalarni muntazam ravishda 
tibbiy tekshiruvlardan va oftalmologlar tomonidan ommaviy profilaktik tekshiruvlardan o‘tkazish, to‘g‘ri tibbiy 
aralashuv, maxsus korreksion va tarbiyaviy ta’sir qanchalik tez amalga oshirilsa, shunchalik samarali ekanligi 
isbotlangan.

2024-yil 13-dekabr kuni Prezident Shavkat Mirziyoyev raisligida o‘tkazilgan ijtimoiy himoya sohasida 
amalga oshirilgan ishlar va 2025-yilgi ustuvor vazifalar yuzasidan videoselektor yig‘ilishida imkoniyatlari chek-
langan shaxslarga kasallik turidan kelib chiqib, aholiga uy sharoitida bajariladigan oddiy mashqlarni o‘rgatish 
orqali minglab odamlarning sog‘lig‘ini tiklash mumkinligi ta’kidlandi. Shuningdek, mahalladagi ijtimoiy xodimlar 
tomonidan nogironligi bor insonlar uchun uy sharoitida bajariladigan mashqlar dasturi va sog‘lom ovqat-
lanish menyusini eslatma sifatida tarqatish zarurligi qayd etildi. Ba’zi nogironligi bor insonlarda psixologik 
bosim sababli o‘ziga bo‘lgan ishonch yetishmasligi bois, shu yilning o‘zida mehribonlik va bolalar uylaridan 
300 nafar o‘g‘il-qizlar oilaviy muhitga qaytganligi ta’kidlandi. Yakunda reabilitatsiya ishlarining samarasi nogi-
ronligi bor insonlarning harakati, muloqoti va o‘z-o‘ziga xizmat ko‘rsatishidagi o‘zgarishlarga qarab baholanishi, 
shu ningdek, ularning ijtimoiylashuviga bir qator imkoniyatlar yaratish belgilandi.

Shuningdek, kelajak avlodni tarbiyalashda oiladagi sog‘lom muhitni asrash ma’nosida nafaqat oila a’zola-
rining o‘zaro ijobiy his-tuyg‘ularga asoslangan munosabati, balki oilaviy-qo‘shnichilik munosabatlariga to‘sqinlik 
qiluvchi tarbiyaviy omillarga qarshi choralar ko‘rish, mavjud muammolarni bartaraf etishda zamonaviy usullarni 
qo‘llash zarurati ortmoqda.

Ko‘zi ojiz va zaif ko‘ruvchi bolalarning ta’lim jarayonida umumdidaktik qoidalar va tamoyillardan tashqari 
xususiy yondashuvlar ham qo‘llaniladi [5]. Bu yondashuvlar o‘quvchilarga umumta’lim fanlarini o‘zlashtirish 
imkoniyatini pasaytiruvchi ko‘rish muammolarini nisbatan bartaraf etish usul va vositalarini o‘z ichiga oladi. 
Maxsus ta’lim muassasalarida ko‘zi ojiz va zaif ko‘ruvchi bolalarning har tomonlama rivojlanishi uchun zarur 
sharoitlar yaratiladi.

TAHLIL VA NATIJALAR
L.S. Vigotskiyning nogironlikni bir umrlik tamg‘a, azob va ishonchsizlik deb tushunadigan insonlarga 

nisbatan aytgan quyidagi fikri hozirgi kunda ham o‘z ahamiyatini yo‘qotmagan: “Nuqsonlilik – bu ijtimoiy tushun-
 cha bo‘lib, nuqsonlarning ustiga qurilgan narsadir... Oxir-oqibat, ijtimoiy tarbiya nuqsonlikning ustidan g‘alaba 
qozonadi. Insoniyat erta yoki kech ushbu nuqsonlikni yengadi. Eng muhimi, tibbiy-biologik jihatdan ham emas, 
balki ijtimoiy-pedagogik jihatdan ertaroq yenga oladi” [6].

Ko‘zi ojizlar va zaif ko‘ruvchilar uchun ta’lim-tarbiya olish, hunar o‘rganish tizimi qanday tashkil etilishi, 
ushbu faoliyat uchun qanday texnika va usullardan foydalanish kerakligi, qanday vositalar zarurligi va tashkiliy 
shakllari qanday bo‘lishi kabi savollar tug‘iladi. Bu kabi savollarga maxsus pedagogikaning mustaqil tarmog‘i – 
tiflopedagogika javob beradi.

Tiflopedagogika (yunonchadan typhlos – ko‘r va pedagogika) – bu maxsus pedagogikaning ko‘zi ojiz va zaif 
ko‘ruvchi bolalarni o‘qitish, tarbiyalash hamda ularni mehnatga tayyorlash masalalarini ishlab chiquvchi sohasi.

Tiflopedagogikaning metodologik asoslarini o‘qitish mazmuni va usullarini ishlab chiqish, mehnat va 
kasb-hunarga tayyorlash, ularni o‘qitish va tarbiyalash uchun maxsus muassasalar turi va tuzilmasini belgilash, 
o‘quv rejalari, dasturlar, darsliklar, xususiy metodikalar yaratishning ilmiy asoslarini ishlab chiqish tashkil etadi.

Tiflopedagogikaning maqsadi – ko‘zi ojiz va zaif ko‘ruvchi bolalarning haqiqiy va potensial imkoniyatla-
rini maksimal darajada rivojlantirish va maxsus ta’lim orqali erta ijtimoiylashuviga sharoit yaratishdan iborat. 
Tiflopedagogikaning obyekti – ko‘zi ojiz va zaif ko‘ruvchi bola shaxsidir.

Tiflopedagogikaning predmeti esa ko‘zi ojiz va zaif ko‘ruvchi bolalarni o‘qitish, tarbiyalash va rivojlanti-
rish, ushbu bolalarda rivojlanish va hatti-harakatlarning og‘ishlarini o‘z vaqtida aniqlash, oldini olish va bartaraf 
etishga qaratilgan eng samarali usullar va vositalarni aniqlash jarayoni hisoblanadi [7].

O‘zbekiston Respublikasining 2020-yil 23-sentyabrdagi O‘RQ-637-sonli “Ta’lim to‘g‘risida”gi Qonuniga 
asosan, ko‘zi ojiz va zaif ko‘ruvchi bolalar ta’lim tizimi quyidagilarni o‘z ichiga oladi: maktabgacha ta’lim va 
tarbiya; umumiy o‘rta va o‘rta maxsus ta’lim; inklyuziv ta’lim; professional ta’lim; oliy ta’lim; oliy ta’lim va undan 
keyingi ta’lim [8].

Ko‘zi ojiz va zaif ko‘ruvchi bolalar ta’lim-tarbiya jarayoni umumiy o‘rta ta’limning davlat standartlariga 
muvofiq holda belgilanadi. Bu jarayon O‘zbekiston Respublikasi maktabgacha va maktab ta’limi vazirligi 
tomonidan belgilangan tartibda, o‘quv reja va dasturlar asosida, maxsus korreksion tuzatish uslublaridan foyda-
langan holda olib boriladi [9]. Shuningdek, umumta’lim maktablarida tashkil etilgan inklyuziv sinflarga ko‘zi ojiz 
va zaif ko‘ruvchi bolalar ilk savodga ega bo‘lganidan so‘ng qabul qilinadi. Ya’ni, ular Brayl alifbosida ilk savod-
larini chiqarib, “Nurli maskan” ixtisoslashtirilgan maktab-internatlarida tayyorlov jarayonini tugatgach, inklyuziv 
ta’limga jalb etiladi.

Ushbu yo‘nalishda, ko‘zi ojiz va zaif ko‘ruvchi bolalarning savodxonligini oshirish, huquqlari, erkinliklari 
va qonuniy manfaatlarini himoya qilish hamda ularga ko‘rsatiladigan ta’lim xizmatlarining sifatini yaxshilash 
maqsadida qator ishlar amalga oshirilmoqda. O‘zbekiston Respublikasi Prezidentining 2022-yil 20-oktyabrdagi 
PQ-407-sonli “O‘zbek imo-ishora tili va Brayl alifbosini rivojlantirish bo‘yicha qo‘shimcha chora-tadbirlar to‘g‘ri-
sida”gi Qarori [10] qabul qilindi. Ushbu qarorda maxsus o‘quv kurslarida ko‘rishda nuqsoni bo‘lgan shaxslar va 
voyaga yetmagan bolalarning ota-onalari yoki ularning o‘rnini bosuvchi shaxslarga Brayl alifbosini o‘rgatish, 
ko‘rishda nuqsoni bo‘lgan shaxslarning ijtimoiy-mehnat ko‘nikmalarini shakllantirish va jamiyatga uyg‘unlashu-
viga ko‘maklashish kabi chora-tadbirlar belgilangan.

Ko‘zi ojiz va zaif ko‘ruvchi bolalarni tarbiyalash va ularga to‘liq ta’lim-tarbiya berish, shuningdek, hayotda 
zarur ko‘nikmalarni rivojlantirish orqali ularni sog‘lom tengdoshlari kabi jamiyat rivojiga hissa qo‘shish imkoni-
yatlariga ega qilish zarur. Bunday imkoniyatlarga ega bo‘lishlari uchun ushbu bolalar maxsus tashkil etilgan 
ta’lim-tarbiya sharoitida rivojlanishi lozim [11]. Ta’lim-tarbiya jarayoni nafaqat ta’lim maskanlarida, balki oilada va 
qo‘shnichilik muhitida ham katta ahamiyatga ega bo‘lib, bu bolalarni komil inson etib tarbiyalashning muhim 
shartlaridan biri hisoblanadi.

M. Rubinshteyn ta’lim maskanining bolaga ta’siri haqida shunday deydi: “Zamonaviy maktab faqatgina 
o‘qitish, ya’ni bilim berish bilangina emas, balki muassasada ijobiy, tarbiyaviy muhitni yaratishi lozim” [12].

Yuqorida ta’kidlanganidek, tarbiya oila va qo‘shnichilik muhitida amalga oshiriladi. Har qanday o‘qitish va 
tarbiyalash jarayonida bolaning o‘ziga xos xususiyatlarini inobatga olish muhimdir.

XULOSA
Xulosa sifatida aytishimiz mumkinki, imkoniyati cheklangan bolalarning mustaqil hayoti oila va qo‘shnichi lik 

munosabatlari, shuningdek, ularning qaramog‘ida yashaydigan sog‘lom bolalarga nisbatan erta boshlanadi. 
Ya’ni, bolalik hukm suradigan, yaqin qarindoshlar va qo‘shnilarning e’tiborida yashash ishtiyoqi ustuvorlik 
qiladigan ushbu davrda, ko‘zi ojiz va zaif ko‘ruvchi bolalar umumyashaydigan maskanda muayyan qoidalar va 
me’yorlarga rioya etgan holda o‘qish va hayotiy ko‘nikmalarni egallashlari talab etiladi.

